
Նախարարություն 
 
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
ՕՐԵՆՔԸ
«ԱՊՕՐԻՆԻ ԾԱԳՈՒՄ ՈՒՆԵՑՈՂ ԳՈՒՅՔԻ ԲՌՆԱԳԱՆՁՄԱՆ ՄԱՍԻՆ» ՕՐԵՆՔՈՒՄ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ

Հոդված 1. «Ապօրինի ծագում ունեցող գույքի բռնագանձման մասին» 2020 թվականի ապրիլի 16-ի ՀՕ-240-Ն օրենքի (այսուհետ՝ Օրենք) 3-րդ հոդվածի 1-ին մասում՝
1. 11-րդ կետում «անձ, որն իր զբաղեցրած պաշտոնի ուժով ուսումնասիրություն սկսելու պահին «Հանրային ծառայության մասին» օրենքի գործող խմբագրության իմաստով հանդիսանում է հայտարարագիր ներկայացնելու պարտականություն ունեցող անձ» բառերից հետո լրացնել «(բացառությամբ «Հանրային ծառայության մասին» և «Կոռուպցիայի կանխարգելման հանձնաժողովի մասին» օրենքներով սահմանված կարգով իրավիճակային հայտարարագիր ներկայացնելու պարտականություն ունեցող անձանց)» բառերը։
2․ 14-րդ կետը շարադրել հետևյալ խմբագրությամբ.
«14) շուկայականից էականորեն ցածր գին՝ գործարքի հատուցման արժեք, որը 80 և ավելի տոկոսով ցածր է նույն, իսկ դրա բացակայության դեպքում՝ համանման գույքի ձեռքբերման կամ օտարման ժամանակահատվածում այդպիսի գույքի ձեռքբերման կամ օտարման գործարքների իրական արժեքից: Իրավաբանական անձի բաժնեմասի (բաժնետոմսի, փայի) շուկայական արժեքի վերաբերյալ տվյալների բացակայության դեպքում շուկայականից էականորեն ցածր գին է համարվում գործարքի հատուցման արժեքը, որը 80 և ավելի տոկոսով ցածր է գործարքի կնքման պահին իրավաբանական անձի զուտ ակտիվների` մասնակցության չափին համապատասխան արժեքից.»:

Հոդված 2․ Օրենքի 4-րդ հոդվածում՝
1․ 2-րդ մասում «չնախաձեռնելու» բառը փոխարինել «չսկսելու» բառով։
2․ Լրացնել հետևյալ բովանդակությամբ նոր 3.1-ին մասով.
«3.1. Սույն օրենքի 5-րդ հոդվածի 1-ին մասի 5-րդ կամ 6-րդ կետերով նախատեսված հիմքերից որևէ մեկով իրավասու մարմինը սկսում է ուսումնասիրություն, եթե չի լրացել սույն օրենքի 5-րդ հոդվածի 1.1-րդ մասով սահմանված ժամկետը։»։

Հոդված 3. Օրենքի 5-րդ հոդվածը լրացնել հետևյալ բովանդակությամբ նոր 1.1-ին մասով.
«1.1. Սույն հոդվածի 1-ին մասի 5-րդ և 6-րդ կետերով նախատեսված հիմքերով իրավասու մարմինը կարող է ուսումնասիրություն սկսել պաշտոնատար անձի՝ սույն օրենքի 3-րդ հոդվածի 1-ին մասի 11-րդ կետով նախատեսված վերջին պաշտոնը դադարեցնելուց հետո 10 տարվա ընթացքում։»։

Հոդված 4. Օրենքի 6-րդ հոդվածի 2-րդ մասում՝
1. «կարող է սկսվել,» բառերից հետո լրացնել «եթե ի հայտ է եկել գույքի ենթադրյալ ապօրինության մասին վկայող նոր հանգամանք, և» բառերը։
2․ Lրացնել հետևյալ բովանդակությամբ նոր նախադասություն.
«Տվյալ դեպքում ուսումնասիրությունը իրականացվում է բացառապես տվյալ գույքի ենթադրյալ ապօրինի ծագումը պարզելու նպատակով։»։

Հոդված 5. Օրենքը լրացնել հետևյալ բովանդակությամբ նոր 6.1-ին հոդվածով.
«Հոդված 6.1. Ուսումնասիրությունները միացնելը և առանձնացնելը
1.	Իրավասու մարմինը կարող է կայացնել երկու կամ ավելի ուսումնասիրությունները միացնելու մասին որոշում, եթե ուսումնասիրությունների միջև առկա է փոխադարձ կապ, և դրանց միացումը կարող է ապահովել ուսումնասիրության առավել արագ և արդյունավետ իրականացումը։
2.	Ուսումնասիրությունները միացնելու մասին որոշման մեջ ներառվում են ուսումնասիրությունների միացման անհրաժեշտության վերաբերյալ հիմնավորումներ, ինչպես նաև սույն օրենքի 6-րդ հոդվածի 1-ին մասում նշված տեղեկությունները՝ միացվող ուսումնասիրություններից յուրաքանչյուրի վերաբերյալ առանձին։
3.	Միացված ուսումնասիրության դեպքում ուսումնասիրության իրականացման ժամկետը հաշվարկվում է առավել վաղ սկսված ուսումնասիրության սկզբի պահից։ 
4. Ուսումնասիրությունների միացման հիմքերը վերանալու դեպքում Իրավասու մարմինը կարող է կայացնել միացված ուսումնասիրությունները առանձնացնելու մասին որոշում, որում ներառվում են ուսումնասիրությունների առանձնացման անհրաժեշտության վերաբերյալ հիմնավորումներ։
5. Ուսումնասիրությունների առանձնացումից հետո առանձնացված յուրաքանչյուր ուսումնասիրության իրականացման ժամկետը հաշվարկվում է սույն հոդվածի 3-րդ մասով սահմանված կարգով։»։

Հոդված 6. Օրենքի 11-րդ հոդվածում՝
1. 4-րդ մասում «մասնագետի» բառից հետո լրացնել «, թարգմանչի» բառը։
2. Լրացնել հետևյալ բովանդակությամբ նոր 4-10-րդ մասերով.
«4. Սույն հոդվածի 3-րդ մասում նշված ժամկետում հայցվող տեղեկատվությունը չտրամադրվելու դեպքում իրավասու մարմինը կարող է ապացույց պահանջելու դիմում ներկայացնել առաջին ատյանի դատարան։ Դիմումի մեջ պետք է նշվեն համապատասխան ապացույցը, ուսումնասիրության համար նշանակություն ունեցող այն փաստերը, որոնք կարող են հաստատվել այդ ապացույցով, ապացույցի գտնվելու վայրը, եթե այն հայտնի է, ինչպես նաև ապացույցն ինքնուրույն ձեռք բերելու անհնարինության փաստը հաստատող հիմնավորումը:
5. Դատարանը ապացույց պահանջելու մասին դիմումը քննում է առանց նիստ հրավիրելու և որոշում է կայացնում դիմումն ստանալուց հետո՝ յոթնօրյա ժամկետում:
6. Ապացույցներ պահանջելու վերաբերյալ դիմումը բավարարելու դեպքում առաջին ատյանի դատարանը կայացնում է ապացույցը պահանջելու մասին որոշում՝ նշելով այն ապացույցները, որոնք պետք է տրամադրվեն իրավասու մարմնին, և այդ ապացույցները տրամադրելու ժամկետը, իսկ անհրաժեշտության դեպքում` նաև տրամադրման կարգը։
7. Առաջին ատյանի դատարանի սահմանած ժամկետում ապացույց պահանջելու մասին որոշումը կատարելու անհնարինության դեպքում պահանջի հասցեատերը գրավոր դիմում է առաջին ատյանի դատարան` հայցելով կատարման նոր ժամկետ՝ նշելով առաջին ատյանի դատարանի սահմանած ժամկետում որոշման կատարման անհնարինության պատճառները: Այդ դեպքում առաջին ատյանի դատարանը կարող է սահմանել որոշման կատարման նոր ժամկետ:
8. Ապացույց պահանջելու մասին որոշումը կատարելու անհնարինության դեպքում պահանջի հասցեատերը գրավոր դիմում է առաջին ատյանի դատարան` հայտնելով որոշման կատարման անհնարինության մասին` նշելով անհնարինության պատճառները։ Այդ դեպքում առաջին ատյանի դատարանը կարող է հարգելի ճանաչել ապացույցը չներկայացնելու պատճառները:
9. Դիմումը մերժելու մասին որոշումը կարող է բողոքարկվել իրավասու մարմնի կողմից Հայաստանի Հանրապետության վերաքննիչ հակակոռուպցիոն դատարան (այսուհետ՝ Վերաքննիչ հակակոռուպցիոն դատարան)՝ այն ստանալու պահից՝ յոթնօրյա ժամկետում, իսկ Վերաքննիչ հակակոռուպցիոն դատարանի որոշումը կարող է բողոքարկվել Վճռաբեկ դատարան՝ Վերաքննիչ հակակոռուպցիոն դատարանի որոշումն ստանալու պահից՝ տասնհինգօրյա ժամկետում։ Վերաքննիչ և վճռաբեկ բողոքները քննվում են առանց դատական նիստ հրավիրելու՝ միջանկյալ դատական ակտերի դեմ բերված բողոքի քննության՝ Հայաստանի Հանրապետության քաղաքացիական դատավարության օրենսգրքով նախատեսված կարգով։
10. Ապացույց պահանջելու մասին որոշումը կատարվում է անհապաղ` «Կատարողական վարույթի մասին» Հայաստանի Հանրապետության օրենքով սահմանված կարգով:»:

Հոդված 7. Օրենքի 14-րդ հոդվածում՝
1․ Լրացնել հետևյալ բովանդակությամբ նոր 3.1-ին մասով.
«3.1. Դատարանը հայցի նախնական ապահովման միջոց կիրառելու մասին դիմումը քննում է առանց դատական նիստ հրավիրելու այն ստանալուց հետո՝ յոթնօրյա ժամկետում:»։
2․ 7-րդ մասում «պատճառված վնասների հատուցումներ» բառերից հետո լրացնել «կամ պետության կամ համայնքի հանդեպ պարտավորություններ կամ գույքի պահպանմանն ուղղված ողջամիտ ծախսեր» բառերը։
3․ Լրացնել հետևյալ բովանդակությամբ նոր 8-րդ մասով.
«8. Հայցի նախնական ապահովման, իսկ հետագայում՝ հայցի ապահովման միջոցները լրիվ կամ մասնակի վերացնելու կամ դրանք ձևափոխելու մասին դատարանի որոշումը օրինական ուժի մեջ է մտնում կայացման օրվանից յոթ օր հետո, եթե դրա դեմ նույն ժամկետում վերաքննիչ բողոք չի ներկայացվել։»:

Հոդված 8. Օրենքի 18-րդ հոդվածի 2-րդ մասի 2-րդ կետը շարադրել հետևյալ խմբագրությամբ.
«2) սույն օրենքի իմաստով անձին պատկանող գույքի համադրումն այդ գույքի ձեռքբերման համար օգտագործված՝ իրավասու մարմնին հայտնի օրինական եկամուտների հետ:. Գույքը շուկայականից էականորեն ցածր գնով ձեռքբերված լինելու դեպքում դրա ձեռքբերման համար օգտագործված՝ իրավասու մարմնին հայտնի օրինական եկամուտները կարող են համադրվել գույքի ձեռքբերման ժամանակահատվածի շուկայական արժեքի հետ։ Իրավաբանական անձի բաժնեմասի (բաժնետոմսի, փայի) շուկայական արժեքի վերաբերյալ տվյալների բացակայության դեպքում բաժնեմասի (բաժնետոմսի, փայի) ձեռքբերման համար օգտագործված՝ իրավասու մարմնին հայտնի օրինական եկամուտները կարող են համադրվել գործարքի կնքման պահին իրավաբանական անձի զուտ ակտիվների՝ մասնակցության չափին համապատասխան արժեքի հետ։
Անձը կարող է հերքել գույքը շուկայական արժեքով ձեռք բերված լինելու կանխավարկածը՝ ներկայացնելով գույքը շուկայականից տարբերվող արժեքով ձեռք բերված լինելու վերաբերյալ ապացույցներ։ Տվյալ դեպքում գույքի ձեռքբերման համար օգտագործված՝ իրավասու մարմնին հայտնի օրինական եկամուտները կարող են համադրվել անձի կողմից ներկայացված ապացույցներով հիմնավորված արժեքի հետ.»։

Հոդված 9. Օրենքի 19-րդ հոդվածում՝
1․ 2-րդ մասում «Հաշտության համաձայնությամբ» բառերը փոխարինել «Ուսումնասիրության փուլում կնքվող հաշտության համաձայնությամբ» բառերով։
2․ 2-րդ մասում «75» թիվը փոխարինել «60» թվով։

Հոդված 10. Օրենքի 21-րդ հոդվածի 1-ին մասը լրացնել հետևյալ բովանդակությամբ նոր նախադասությամբ.
«Դատարանում քաղաքացիական գործի հարուցումից հետո կնքվող հաշտության համաձայնությամբ չի կարող սահմանվել հօգուտ Հայաստանի Հանրապետության գույքի փոխանցման ավելի ցածր չափ, քան հայցի առարկայում ներառված ենթադրյալ ապօրինի ծագում ունեցող գույքի արժեքի 75 տոկոսը։»։

Հոդված 11. Օրենքի 24-րդ հոդվածում՝
1. Վերնագրում «բռնագանձման» բառից հետո լրացնել «գործով» բառը։
2․ Լրացնել հետևյալ բովանդակությամբ նոր 2.1-2.4-րդ մասերով.
«2.1. Ուսումնասիրությունը սույն օրենքի 5-րդ հոդվածի 1-ին մասի 1-4-րդ կետերով նախատեսված հիմքերից որևէ մեկով սկսված լինելու դեպքում գույքը ենթակա է բռնագանձման, եթե առավել հավանական է, որ այն ձեռք է բերվել անձի հանցավոր վարքագծի արդյունքում։
2.2. Ուսումնասիրությունը սույն օրենքի 5-րդ հոդվածի 1-ին մասի 5-րդ կամ 6-րդ կետերով նախատեսված հիմքերից որևէ մեկով սկսված լինելու դեպքում պաշտոնատար անձից կամ պաշտոնատար անձի հետ փոխկապակցված անձից բռնագանձման ենթակա է պաշտոնատար անձի կողմից սույն օրենքի 3-րդ հոդվածի 1-ին մասի 11-րդ կետով նախատեսված պաշտոնը ստանձնելուց հետո ձեռք բերված ապօրինի ծագում ունեցող գույքը։
2.3. Ուսումնասիրությունը սույն օրենքի 5-րդ հոդվածի 1-ին մասի 1-4-րդ կետերով նախատեսված հիմքերից որևէ մեկով սկսված լինելու դեպքում պաշտոնատար անձից կամ պաշտոնատար անձի հետ փոխկապակցված անձից բռնագանձման ենթակա է նաև սույն օրենքի իմաստով պաշտոնատար անձի՝ համապատասխան պաշտոնը ստանձնելուց հետո ձեռք բերված ապօրինի ծագում ունեցող գույքը:
2.4. Պաշտոնատար անձի հետ փոխկապակցված անձի գույքը կարող է բռնագանձվել, եթե առավել հավանական է, որ այդ գույքի ձեռքբերումը պայմանավորված է պաշտոնատար անձի՝ համապատասխան պաշտոնը զբաղեցնելու հանգամանքով:»։
3․ Լրացնել հետևյալ բովանդակությամբ նոր 5-րդ մասով.
«5. Ապօրինի ծագում ունեցող գույքի բռնագանձման գործով վճիռը ՀՀ քաղաքացիական դատավարության օրենսգրքով սահմանված կարգով հրապարակվում է գործի քննությունն ավարտելուց հետո` 30 օրվա ընթացքում: Բացառիկ դեպքերում, երբ առկա են դատավորի կամքից անկախ, օբյեկտիվ հանգամանքներ, որոնք անհնար են դարձնում հայտարարված ժամկետում վճռի հրապարակումը, դատարանը կարող է մինչև 30 օրով երկարաձգել վճռի հրապարակման ժամանակը՝ այդ մասին ծանուցելով գործին մասնակցող անձանց:»։

Հոդված 12. Եզրափակիչ մաս և անցումային դրույթներ.
1. Սույն օրենքն ուժի մեջ է մտնում պաշտոնական հրապարակման օրվան հաջորդող տասներորդ օրը:
2. Սույն օրենքի 1-ին հոդվածի 1-ին մասով նախատեսված դրույթը կիրառելի է նաև մինչև սույն օրենքի ուժի մեջ մտնելը սկսված ուսումնասիրությունների նկատմամբ։

